
PR_COD_1amCom

Eochair do na siombailí a úsáidtear

* An nós imeachta comhairliúcháin
*** Nós imeachta an toilithe

***I An gnáthnós imeachta reachtach (an chéad léamh)
***II An gnáthnós imeachta reachtach (an dara léamh)

***III An gnáthnós imeachta reachtach (an tríú léamh)

(Braitheann an cineál nós imeachta ar an mbunús dlí a mholtar sa 
dréachtghníomh.)

Leasuithe ar dhréachtghníomh

Leasuithe ó Pharlaimint na hEorpa arna leagan amach in dhá cholún

Léirítear téacs atá scriosta le cló trom iodálach sa cholún ar chlé. Léirítear 
téacs atá curtha in ionad téacs eile le cló trom iodálach sa dá cholún. Léirítear 
téacs nua le cló trom iodálach sa cholún ar dheis.

Sa chéad agus sa dara líne den cheanntásc a ghabhann le gach leasú, 
sonraítear an chuid ábhartha den dréachtghníomh atá á breithniú. Má 
bhaineann an leasú le gníomh atá cheana ann a bhfuil sé i gceist é a leasú leis 
an dréachtghníomh, bíonn an tríú líne i gceanntásc an leasaithe ina sonraítear 
an gníomh atá cheana ann agus bíonn an ceathrú líne ann ina sonraítear an 
fhoráil den ghníomh sin is mian le Parlaimint na hEorpa a leasú.

Leasuithe ó Pharlaimint na hEorpa i bhfoirm téacs comhdhlúite

Aibhsítear téacs nua le cló trom iodálach. Léirítear téacs atá scriosta trí leas a 
bhaint as an tsiombail ▌ nó cuirtear líne tríd an téacs. Léirítear téacs atá 
curtha in ionad téacs eile tríd an téacs nua a aibhsiú le cló trom iodálach agus 
tríd an téacs atá á ionadú a scriosadh nó líne a chur tríd. 
Mar eisceacht air sin, ní aibhsítear athruithe atá go hiomlán teicniúil agus arb 
athruithe iad a rinne na ranna dréachtaithe nuair a bhí an téacs 
críochnaitheach á ullmhú.

DRÉACHTRÚN REACHTACH Ó PHARLAIMINT NA hEORPA

ar an togra le haghaidh rialachán ó Pharlaimint na hEorpa agus ón gComhairle lena 
leasaítear Rialachán (AE, Euratom) 2018/1046 maidir leis na rialacha airgeadais is 
infheidhme maidir le buiséad ginearálta an Aontais
(COM(2022)0184 – C9-0154/2022 – 2022/0125(COD))

(An gnáthnós imeachta reachtach: an chéad léamh)

Tá Parlaimint na hEorpa,

– ag féachaint don togra ón gCoimisiún chuig Parlaimint na hEorpa agus chuig an 
gComhairle (COM(2022)0184),

– ag féachaint d’Airteagal 294(2) agus d’Airteagal 322(1) den Chonradh ar Fheidhmiú an 
Aontais Eorpaigh, ar dá mbun a thíolaic an Coimisiún an togra do Pharlaimint na hEorpa 
(C9-0154/2022),

 ag féachaint d’Airteagal 294(3) den Chonradh ar Fheidhmiú an Aontais Eorpaigh,

 ag féachaint do thuairim ón gCúirt Iniúchóirí an 28 Meitheamh 20221,

– ag féachaint do Riail 59 dá Rialacha Nós Imeachta,

– ag féachaint do chomhphléití an Choiste um Buiséid agus an Choiste um Rialú Buiséadach 
faoi Riail 58 de na Rialacha Nós Imeachta,

– ag féachaint don tuarascáil ón gCoiste um Buiséid agus ón gCoiste um Rialú Buiséadach 
(A9-0230/2022),

1. ag glacadh a seasaimh ar an gcéad léamh mar a leagtar amach anseo ina dhiaidh seo é;

2. á iarraidh ar an gCoimisiún an t-ábhar a tharchur chuig Parlaimint na hEorpa arís má 
dhéanann sé téacs eile a chur in ionad a thogra, má dhéanann sé a thogra a leasú go 
substaintiúil nó má tá sé ar intinn aige a thogra a leasú go substaintiúil;

3. á threorú dá hUachtarán a seasamh a chur ar aghaidh chuig an gComhairle, chuig an 
gCoimisiún agus chuig na parlaimintí náisiúnta.

Leasú 1

Togra le haghaidh rialacháin
Airteagal 1 – mír 1 – pointe 4 – pointe b – pointe i
Rialachán (AE, Euratom) 2018/1046
Airteagal 108 – mír 4 – fomhír 1 a (nua)

Téacs arna mholadh ag an gCoimisiún Leasú

1 IO C 285, 26.7.2022, lch. 3.

Déanfar aisíocaíochtaí faoi phointe (a) 
den chéad fhomhír den mhír seo laistigh 
de 60 lá tar éis chealú nó laghdú na 
fíneála, an phionóis eile nó an 
smachtbhanna. Ar dhul in éag don 
teorainn ama sin, beidh an creidiúnaí i 
dteideal úis i gcomhréir leis na 
coinníollacha a leagtar síos in Airteagal 
116(5).

Réasúnú

I dtuairim 02/2022 uaithi maidir leis an togra ón gCoimisiún, mhol Cúirt Iniúchóirí na 
hEorpa gur cheart a shoiléiriú, i gcás nach ndéanfadh an Coimisiún an chuid ábhartha de na 
méideanna a bailíodh go sealadach le haghaidh fíneáil laghdaithe nó fíneáil a cuireadh ar 
neamhní a aisíoc faoi spriocdháta sonraithe, gur cheart feidhm a bheith ag na coinníollacha 
maidir le híocaíochtaí déanacha a leagtar síos in Airteagal 116(5) den Rialachán, agus ráta 
úis socraithe ag ráta athmhaoinithe BCE móide 3,5 pointe céatadáin.

RÁITEAS MÍNIÚCHÁIN

Tá sé beartaithe ag an gCoimisiún athbhreithniú a dhéanamh ar an Rialachán Airgeadais chun 
aghaidh a thabhairt ar na hiarmhairtí do bhuiséad an Aontais a bhaineann leis an 
mbreithiúnais a thug Cúirt Bhreithiúnais an Aontais Eorpaigh le déanaí lena laghdaítear 
fíneálacha iomaíochta nó lena gcuirtear ar ceal iad.

I rialú uaithi an 20 Eanáir 2021 i gcás C-301/19 P, an Coimisiún v Printeos, chinn an Chúirt, 
nuair a laghdaíonn nó a chealaíonn an Chúirt fíneáil iomaíochta arna híoc go sealadach ag 
gnóthas, go bhfuil sé d’oibleagáid ar an gCoimisiún ús mainneachtana a íoc as an bhfíneáil a 
aisíocadh go déanach ón dáta a d’íoc an gnóthas an fhíneáil go sealadach go dtí dáta na 
haisíocaíochta. Ós rud é nach bhfuil ráta socraithe sa reachtaíocht, sa chásdlí a bhí ann le 
déanaí, socraíodh an ráta úis ag an ráta a chuireann an Banc Ceannais Eorpach i bhfeidhm ar a 
chuid príomhoibríochtaí athmhaoiniúcháin (REFI BCE) móide 3,5 pointe céatadáin. 

I gcomhthéacs an achomhairc a rinne sé i gcás C-221/22 P, an Coimisiún v Deutsche 
Telekom, d’iarr an Coimisiún ar an gCúirt athbhreithniú a dhéanamh ar an mbreithiúnas a 
thug sí in Printeos chun soiléiriú a thabhairt ar na hoibleagáidí atá ar an gCoimisiún i gcás 
fíneálacha laghdaithe nó cealaithe. Go dtí go dtabharfaidh an Chúirt soiléiriú, áfach, caithfidh 
an Coimisiún aghaidh a thabhairt ar éilimh úis nach bhfacthas a leithéid cheana, éilimh atá i 
bhfad níos mó ná an t-ús a tuilleadh ar na méideanna a íocadh go sealadach. D’fhéadfadh 
EUR 85 mhilliún a bheith dlite in 2022/23. Ina theannta sin, d’fhéadfadh níos mó ná 
EUR 593 mhilliún a bheith dlite in 2024 mar gheall ar chás Intel, ina ndearna an Chúirt 
Ghinearálta méid iomlán na fíneála a chealú tar éis imeachtaí dlíthiúla a mhair níos mó ná 
deich mbliana.

Faoi na rialacha airgeadais atá ann faoi láthair, bheadh ar na híocaíochtaí sin teacht ón taobh 
caiteachais de bhuiséad an Aontais, go háirithe Ceannteideal 7 den Chreat Airgeadais 
Ilbhliantúil (CAI) – Riarachán Poiblí Eorpach. Bheadh gá, dá réir sin, le buiséad leasaitheach 
in 2023 cheana féin mar aon le hionstraimí speisialta a shlógadh, toisc go bhfuil an fho-
uasteorainn le haghaidh caiteachas riaracháin bainte amach cheana féin mar gheall ar an 
mboilsciú ard atá ann faoi láthair. Sna meastacháin le haghaidh dhréachtbhuiséad 2023, tá an 
Coimisiún ag tabhairt chun suntais cheana féin go bhfuil tionchar an-díreach ag an mboilsciú 
ard agus ag an ardú ar phraghsanna fuinnimh ar chostais riaracháin, agus go mbeidh brú ar 
leith ar cheannteideal 7 in 2022 agus in 2023 araon. D’ainneoin athbheartú tosaíochta an-dian, 
chun na hoibleagáidí dlíthiúla uile a urramú, cuireann an Coimisiún i bhfios go láidir go 
mbeidh an corrlach faoin bhfo-uasteorainn ídithe go hiomlán, agus gur gá leas a bhaint as 
ionstraimí speisialta in 2023 le haghaidh suim EUR 62,5 milliún.

Tá sé beartaithe leis an togra ón gCoimisiún aghaidh a thabhairt ar chúrsaí go bunúsach mar 
seo a leanas:

 dhéanfaí an t-ús agus an cúiteamh atá dlite i gcás ina ndéantar fíneáil a laghdú nó a 
chealú a asbhaint ó thaobh an ioncaim den bhuiséad (‘ioncam diúltach’) seachas 
tionchar a imirt ar thaobh an chaiteachais; bheadh sé sin ina mhaolú teoranta ar an riail 
i gcoinne ioncam diúltach a leagtar síos in Airteagal 48(1) den Rialachán Airgeadais;

 dhéanfaí an ráta úis ar an méid a aisíoctar le gnóthas i gcás ina ndéantar fíneáil a 
laghdú nó a chealú a shocrú go sonrach sa reachtaíocht ag ráta REFI BCE móide 1,5 
pointe céatadáin.

Tacaíonn na rapóirtéirí leis an gcur chuige sa togra ón gCoimisiún mar an t-aon bhealach 

ciallmhar chun cinn mar gheall ar an gcaoi a bhfuil cúrsaí, agus molann siad do Pharlaimint 
na hEorpa an cur chuige sin a ghlacadh.

Ar an gcéad dul síos, beag beann ar an gcaoi a bhfuil cúrsaí eacnamaíocha faoi láthair, bhí na 
méideanna a comhaontaíodh faoi CAI do Cheannteideal 7 de bhuiséad an Aontais ceaptha 
feidhmiú cuí institiúidí AE a chinntiú ach is léir nach leor iad chun na costais a thagann as 
fíneálacha iomaíochta a laghdaítear nó a chealaítear a mhaoiniú. Anuas air sin, tá an fho-
uasteorainn le haghaidh caiteachas riaracháin ídithe cheana féin mar thoradh ar an mboilsciú 
ard atá ann faoi láthair, rud a fhágann gur ghá tuilleadh ionstraimí speisialta a shlógadh 
cheana féin de bharr na méideanna a d’fhéadfadh a bheith dlite in 2022/23. Dá réir sin, 
chuirfeadh sé sin srian le cumas an údaráis bhuiséadaigh cinneadh a dhéanamh le linn an nós 
imeachta bhuiséadaigh bhliantúil maidir leis an úsáid a d’fhéadfaí a bhaint as na hionstraimí 
speisialta sin chun fíorthosaíochtaí beartais an Aontais a mhaoiniú.

Thairis sin, cuirtear an t-ioncam ó fhíneálacha deimhnithe isteach sa bhuiséad ginearálta agus, 
ceteris paribus, laghdaíonn siad an acmhainn dhílis bunaithe ar ollioncam náisiúnta: ní 
chuireann siad ioncam ar fáil don bhuiséad riaracháin faoi Cheannteideal 7. Dá bhrí sin, is 
deacair aon chúis a fheiceáil, nuair a bhíonn ar an gCoimisiún suim a íocadh go sealadach mar 
aon le hús a aisíoc tar éis d’fhíneáil a bheith laghdaithe nó curtha ar neamhní, gur cheart an t-
ús sin a íoc ón mbuiséad riaracháin.

Ó thaobh na praiticiúlachta de, tríd an leasú atá beartaithe ar an Rialachán Airgeadais, is féidir 
méideanna a fhaightear trí fhíneálacha a iontráil sa bhuiséad faoi dheireadh na bliana 
airgeadais ina dhiaidh sin, agus mhínigh an Coimisiún go ndéanfaí cuid den ioncam ó 
fhíneálacha deimhnithe a choinneáil ar na cuntais mar ‘chúlchiste’ a mbeadh a mhéid ag brath 
ar an ngá a mheastar a bheadh leis na cúitimh a íoc. Mar sin, go teoiriciúil, is féidir fíneálacha 
deimhnithe a úsáid amach anseo chun íoc as fíneálacha a chealaítear nó a laghdaítear.

Ar an dara dul síos, déanann sé ciall go ndéanfadh an reachtóir íocaíocht chúiteach iomchuí a 
leagan síos i gcás ina n-aisíoctar fíneáil a ndéanann an Chúirt í a chur ar neamhní nó a laghdú. 
Sa togra, socraítear an ráta cúiteach sin ag ráta REFI BCE móide 1.5 %. Ní ráta cúlghabhálach 
é an ráta nua agus ní bheadh feidhm aige maidir leis na cásanna atá ar feitheamh, ach 
sholáthródh sé tagairt reachtach don todhchaí ionas nach gá don Chúirt ráta úis treallach a 
chruthú mar a bhí sna breithiúnais a tugadh le déanaí.

Tugtar an ráta REFI BCE + 1.5 % isteach ar mhúnla an ráta úis dá bhforáiltear faoi láthair sa 
Rialachán Airgeadais i gcás ina gcinneann féichiúnaí oibleagáid íocaíochta a chumhdach trí 
ráthaíocht airgeadais a sholáthar ach go gcuireann sé an íocaíocht siar go dáta an bhreithiúnais 
deiridh. Is díol sásaimh é sin, toisc go bhfágann sé níos ‘tarraingtí’ ag cuideachtaí é ráthaíocht 
airgeadais a thaisceadh chun fíneáil a chumhdach seachas íocaíocht shealadach a dhéanamh, i 
gcomparáid leis an gcaoi a bhfuil cúrsaí faoi láthair inarb airde go mór an ráta úis a cuireadh i 
bhfeidhm sa chásdlí a bhí ann le déanaí i gcás íocaíocht shealadach.

Ar an ábhar sin, ní mór a lua nach féidir leis an gCoimisiún stopadh de bheith ag iarraidh ar 
na cuideachtaí na méideanna sealadacha a íoc nó na méideanna a chumhdach trí ráthaíocht 
airgeadais, toisc nach bhfuil éifeacht fionraíochta ag na caingne a thugtar os comhair na 
Cúirte.

Mar fhocal scoir, tá na rapóirtéirí den tuairim gurb é an cur chuige atá molta ag an gCoimisiún 
an cur chuige is fearr is féidir mar gheall ar an gcaoi a bhfuil cúrsaí agus gur cheart tacú leis 
dá bhrí sin. San am céanna, caithfidh na rapóirtéirí a lua go ndearna an Chúirt Ghinearálta 
roinnt cinntí a rinne an Coimisiún le déanaí i gcásanna iomaíochta mór le rá a chur ar 
neamhní agus, dá bhrí sin, iarrann siad ar an gCoimisiún, i gcomhréir leis na rúin ó 

Pharlaimint na hEorpa le déanaí, na ceachtanna is gá a fhoghlaim ó na breithiúnais d’fhonn an 
baol a íoslaghdú go ndéanfar fíneálacha a íoctar go sealadach a chur ar neamhní nó a laghdú i 
gcásanna amach anseo, rud a d’fhéadfadh tionchar mór a imirt ar bhuiséad AE.

NÓS IMEACHTA – COISTE FREAGRACH

Teideal Lena leasaítear Rialachán (AE, Euratom) 2018/1046 maidir leis na 
rialacha airgeadais is infheidhme maidir le buiséad ginearálta an 
Aontais

